
«Спорт – есірткіге қарсы» 

     Астана қаласы Ішкі саясат басқармасының қолдауымен Астана қаласы жастар саясатын қолдау мемлекеттік қоры «Спорт – есірткіге қарсы» атты  шағын футбол, баскетбол және суда жүзуден жарыс ұйымдастырды. 

    Аталмыш іс-шараға жоғары және орта білім оқу орындарынан 24 команда қатысты. Жарыстың ашылу салтанатында сөз алған Астана қаласы Ішкі саясат басқармасы бастығының орынбасары Самат Тергембаев қатысушыларға сәттілік тіледі. Сондай-ақ, жарыста астана қаласы Туризм, дене тәрбиесі және спорт басқармасының білікті мамандары төрешілік етті. 

     Ала допты тайдай тулатқан студенттер арасындағы шағын футбол турнирі көрерменге тартымды көрністер сыйлаған тартысты жарыс болды. Алаңға жеңіс үшін білек сыбана шыққан жігіттер осы ойында бар өнерлерін ортаға салды. Алдына келгенді алдап өтіп, қақпашыны қапы қалдыруды көздеген футболшылар ауық-ауық жиналған жұрттың қошеметіне бөленіп, қызу қолдауға ие болып отырды. Нәтижесінде қарсыластардың қақпасын басқалардан гөрі көбірек бағындырған С.Сейфуллин атындағы Қазақ агротехникалық университеті студенттерінің құрамасы жарыстың жеңімпазы атанды. Айшықты ойынмен талайды тамсандырған Гуманитарлық колледж студенттері екінші орынды иеленсе, алаңда жүйелі ойын өрнегін көрсеткен Қазақ экономика, қаржы және халықаралық сауда университеті студенттері 3-ші орыннан көріңді. 
Теңбіл допты тулатты

     Баскетбол спорты студент жастар арасында кеңінен тараған спорт түрі десек, артық айтпаған болармыз. Теңбіл допты алақанда ойнатқан баскетболшылардың додасына қарап, осыны аңғардық. Командалық күшті талап ететін бұл ойында С.Сейфуллин атындағы ҚазАТУ командасы шеберліктерін байқатты. «Жастар» сарайының залында өткен бұл бәсеке соңында жүздеген жүйрік, мыңнан тұлпар шыққан жеңімпаздар анықталды. Тірескеннің тізесін бүгіп, қарсылас шыдатпаған ҚазАТУ 1-ші орынды қанжығасына байлады. 2-ші орынды Д. Қонаев атындағы  колледж студенттері иеленсе, 3-ші тұғырға Қазақстан-Ресей университеті спортшылары жайғасты. 

